
Prosiect Cynnwys Dinasyddion 50+  
  

Llythyron Fideo gan Ddinasyddion Trelái – Adroddiad ar y Peilot    
  
  
Cyflwyniad  
  

“Rwyf am i rywun wrando arnaf”  
  
Teitl gwreiddiol y peilot hwn oedd “Rwyf am i rywun wrando arnaf”. Fel mae’r teitl yn 
ei awgrymu, nod y peilot oedd dwyn pryderon pobl hŷn i sylw rhywun mewn 
awdurdod. Y bwriad oedd rhoi llais i bobl hŷn .  
 
Gall pobl hŷn dynnu sylw’r Awdurdod Lleol at eu barn trwy gyfrwng llythyron, trwy 
ffonio a thrwy yrru negeseuon e-bost. Ond nid yw hynny’n addas ar gyfer pawb. Mae 
yna rwystrau i bobl hŷn rhag cyflwyno eu syniadau, er enghraifft: diffyg sgiliau 
cyfrifiadurol, diffyg hyder neu nam ar y synhwyrau. Efallai hefyd bod person hŷn yn 
amau gwerth bod yr unig un sy’n sôn am rywbeth.   
 
Y mater cynnwys oedd dan sylw oedd rhoi cyfle i bobl hŷn fynegi eu barn fel unigolion 
a hefyd fel grŵp. Ymdriniwyd â’r mater trwy iddynt wneud ‘llythyron fideo’ a’u hanfon 
at swyddogion yr Awdurdod lleol. 
  
Mae’r adroddiad byr hwn yn cynnwys:  
 

- sut y newidiodd pethau o’r syniad gwreiddiol o “… gwrandewch arnaf” i’r 
modd y cyflawnwyd y peilot yn y pen draw;  
- manylion am yr hyn a ddigwyddodd yn Nhrelái, Caerdydd;  
- gwerthusiad o’r peilot.  

  
Diolchiadau  
Yn ogystal â’r gydnabyddiaeth gyffredinol a wnaed gan Brosiect Cynnwys 
Dinasyddion 50+ o ran y prosiect hwn, cydnabyddir arbenigedd, cyngor a 
chefnogaeth y bobl ganlynol.  
  
Age Concern – Caerdydd a’r Fro  

Mathew   
  

Cyngor Dinas Caerdydd  
John  
 

Healthy, Wealthy & Wise – Trelái, Caerdydd  
Gloria a’i staff sydd mor barod i helpu.  
Diolch arbennig i Cissa, Eileen, Frank, Irene, Jean, Jean, Jean, Len, Ron, 
Una, Val a Val am wneud y fideos. Diolch hefyd i bawb a fu’n cymryd rhan yn y 
drafodaeth.  
 

Clwb Camcorder Islwyn  
Yn arbennig, Alvin, Jim a Gordon  
 
 

Sefydliad Iechyd a Gofal Cymdeithasol Cymru   
Ceri   

 
 



O’r Syniad i’r Gwireddu  
  
Ar y cychwyn  
Un o brif nodau Prosiect Cynnwys Dinasyddion 50+ yw creu gwell dealltwriaeth o’r 
rhwystrau rhag i bobl hŷn fod yn ddinasyddion gweithgar. Trafodwyd y rhwystrau hyn 
a materion eraill ynglŷn â dinasyddiaeth mewn cyfres o weithdai. Fel y dylai ddigwydd 
mewn gweithdy, cafwyd syniadau y gellid eu datblygu’n ffyrdd o sicrhau mwy o 
gynnwys dinasyddion ac o’u cynnwys yn well.  
 
Un syniad a ddeilliodd o’r gweithdy cyntaf oedd:  
  

“Rwyf am i rywun wrando arnaf” – Y Bwth Fideo  
  
Mae nodiadau am y syniad gwreiddiol hwn yn Atodiad 1.  
  
Datblygu’r syniadau 
 Cyflwynwyd yr holl syniadau a ddaeth o weithdai’r prosiect i weithgor y prosiect. 
Trafodwyd y syniadau o ran eu cryfderau a’u gwendidau; yn arbennig pa mor 
ymarferol fyddai ceisio eu gwireddu o gofio mor fyr yw’r amser ar gyfer y prosiect ac 
mor brin yw’r adnoddau.  
  
Gollyngwyd rhai syniadau da iawn bryd hynny am y rheswm syml na fyddai modd eu 
gwireddu fel rhan o’r prosiect. Yna ystyriwyd syniadau dichonol yn fanylach a 
chynigiwyd gwelliannau iddynt. 
  
Disgrifir ail fersiwn o syniad y prosiect yn Atodiad 2.  
  
Troi’r syniad yn realiti  
Gwnaed cyfres o awgrymiadau am y peilot yn sgil y syniad diwygiedig, sydd yn cael 
ei ddisgrifio yn Atodiad 2, a chafwyd cymeradwyaeth Bwrdd y Prosiect. Dosbarthwyd 
y set hon o awgrymiadau ymysg budd-ddeiliaid y prosiect gyda golwg ar gynnal 
peilot.  
 
Mewn cyfarfod yng Nghaerdydd, mynegodd Age Concern - Caerdydd a’r Fro 
ddiddordeb yn y peilot fideo. Ar ôl nifer o gyfarfodydd, galwadau ffôn a negeseuon e-
bost cytunodd un o’r lleoliadau a noddir gan Age Concern i helpu trwy dreialu peilot y 
llythyron fideo. 
  
Yr Hyn a Ddigwyddodd  
Lleolir Healthy, Wealthy & Wise yn hen lyfrgell Trelái yn Nhrelái, Caerdydd. Mae’n fan 
delfrydol i bobl hŷn gwrdd, mwynhau cwmni ei gilydd, bwyta cinio, gwrando ar 
sgyrsiau a chyflwyniadau, dysgu sgiliau newydd a mwy!   
  
Dywedodd Gloria, sydd yn rhedeg Canolfan Healthy, Wealthy & Wise, wrth yr 
aelodau beth oedd y bwriad wrth lunio llythyron fideo. Gwirfoddolodd tua dwsin o 
aelodau i wneud fideos am eu pryderon ynglŷn â bywyd beunyddiol yn Nhrelái.     
  
Recordio’r llythyron fideo 
 Recordiwyd y llythyron ar 6ed Chwefror, 2008. Llogwyd ystafell a gosodwyd yno’r 
cyfarpar ar gyfer recordio fideos. Darparwyd cinio ar gyfer y rhai oedd yn cymryd 
rhan. Ni ddaeth pawb i wneud llythyr fideo, ond hyd yn oed wedyn, cafwyd cryn 
ddiddordeb a thrafod ymysg llawer o aelodau’r Ganolfan am y defnydd o fideos i 
sicrhau y clywid barn pobl.    
  
Pan oeddent yn barod, daeth pobl oedd am wneud llythyr fideo i mewn i’r ystafell. 
Cafwyd sgwrs fer am yr hyn a fyddai’n digwydd yn ystod y recordiad. Roedd y broses 



yn weddol syml - ac roedd yn rhwyddach na chael tynnu eich llun ar gyfer pasbort! 
Roedd yn debyg i fod mewn bwth fideo yn hytrach nag mewn bwth tynnu llun.   
 
Erbyn diwedd y diwrnod, roedd deuddeg o bobl wedi recordio eu barn am fywyd 
beunyddiol yn Nhrelái.  
  
Golygu’r llythyron fideo 
 
Cafwyd cyfanswm o tua 90 munud o recordiadau fideo – sef gormod i fod yn 
ymarferol.  
  
Cynigiodd aelodau Clwb Camcorder Islwyn gynhyrchu DVDau o rannau pwysicaf y 
recordiadau gwreiddiol. Cynhyrchwyd y DVD mewn dau fformat. Yn gyntaf, gwnaed 
12 DVD personol – un ar gyfer pob un a anfonodd y llythyron fideo – a oedd yn 
cynnwys fersiwn wedi ei golygu o farn yr unigolyn am fywyd beunyddiol yn Nhrelái. 
Yn ail, casglwyd y 12 llythyr at ei gilydd gan eu gosod i gyd ar un DVD gan y grŵp, 
gyda’r teitl ‘The Voices of Ely’.  
  
Defnyddio llythyron fideo - math 1 
Cynhaliwyd sesiwn arall ar 5ed Mawrth 2008 yng Nghanolfan Healthy, Wealthy &  
Wise. Diben gwneud hyn oedd:  

 - Dangos y fideo grŵp ar ôl iddo gael ei olygu; 
 - Canfod ymateb y rhai a gymerodd ran i’r ffaith fod eu barn wedi ei 

olygu;  
 - Defnyddio’r fideo grŵp i ysgogi trafodaeth;  
 - Cwblhau’r gwerthusiad o’r prosiect.   

 
Dangoswyd dau neu dri o’r llythyron fideo ar y tro, ac wedyn cafwyd ymateb gan yr 
hanner cant o aelodau oedd yn bresennol. Roedd y drafodaeth yn un fywiog!  
  
Cafodd yr aelodau a arhosodd am ginio gyfle i bleidleisio am y pryderon a fynegwyd. 
Y pum blaenoriaeth uchaf oedd:  
 
1. Prinder gwelyau mewn ysbytai 
2. Ffyrdd – tyllau, twmpathau a thraeniau  
3. Diogelwch ar y stryd – heddlu cymunedol gyda’r nos  
4. Sbwriel  
5. Cyfleusterau i’r Ifanc  
  
Defnyddio llythyron fideo - math 2 
  
Cafodd pob un a wnaeth lythyr fideo ei gopi ei hun o DVD ‘The Voices of Ely’. 
Rhoddwyd iddynt hefyd amlen wedi ei phadio, ac arni stamp a chyfeiriad uwch 
swyddog yr Awdurdod Lleol. Yn yr amlen yr oedd copi DVD o’u barn unigol eu hunain 
ynghyd â llythyr i esbonio ei ddiben.  
 
Esboniwyd wrth y bobl a dderbyniodd y pecynnau mai mater iddynt hwy bellach oedd 
llofnodi, cyfeirio a phostio’r rhain neu beidio, yn unol â’u dymuniad.  
  
Gwerthuso  
  
Peilot ar raddfa fach oedd hwn heb fawr o adnoddau. Roedd y sgôp ar gyfer ei 
werthuso felly’n gyfyngedig. Er gwaethaf y cyfyngiadau hyn, gwerthuswyd y peilot yn 
unol â’r hyn a awgrymir yn y PECYN CYMORTH.  
  



A gyflawnodd y peilot yr hyn y bwriadwyd iddo ei gyflawni? .  
Do.  
 
Dangosir hyn drwy gymharu bwriadau’r peilot fel y nodir hwy yn yr atodiadau a’r 
adroddiad uchod am yr hyn a ddigwyddodd.  
 
Yr unig ddiffyg a nodwyd oedd cysylltu’r sawl oedd ag awdurdod â’r bobl a recordiodd 
lythyron fideo. Dyma fanylion pellach:  
 
Problemau  
Aeth popeth yn llyfn gyda’r peilot tan y cam olaf. Nid oedd modd cael cytundeb ffurfiol 
y deuai ymateb ar fideo gan rywun ag awdurdod yn yr Awdurdod Lleol. Anfonwyd 
llythyron fideo’r unigolion at yr Awdurdod Lleol. Rydym yn disgwyl am ymatebion. 
  
Pwy gymerodd ran? 
 
Mae Tabl 1 yn dangos y nifer o bobl a wnaeth fideo ynghyd â gwybodaeth am eu 
rhyw a’u hoed. 
  

Tabl 1: Pobl recordiodd lythyron fideo   

Cyfanswm  
(nifer)  

Benyw 
(nifer) 

Gwryw
(nifer) 

Dros 70 oed 
(nifer)  

12  9  3  10  
 
  
Beth oedd nodweddion y bobl hynny o ran dinasyddiaeth?  
 
Mae Tabl 2 yn dangos gwybodaeth am y bobl fel dinasyddion. Daeth y nodweddion 
o’r PECYN CYMORTH.   
  

Tabl 2: Nodweddion o ran Dinasyddiaeth Peilot Trelái  
Nodweddion o ran dinasyddiaeth Do 

(Nifer)  
Naddo 
(Nifer)  

Wedi pleidleisio 12  -  
Wedi cysylltu ag aelod etholedig 6  6  
Wedi llofnodi deiseb 6  6  
Wedi ffonio i fynegi barn 2  10  
Wedi cysylltu â phapur newydd 4  8  
Wedi defnyddio’r rhyngrwyd 1  11  
Wedi bod ar orymdaith / protest / gwrthdystiad  -  12  
Wedi mynychu cyfarfod gan y llywodraeth 5  7  
Aelod o grŵp ymgyrchu 1  11  
Aelod o blaid wleidyddol 2  10  
Aelod o undeb llafur  8  4  
Aelod o gymuned ffydd 12  -  
Gwirfoddolwr ffurfiol 6  6  

 
Ni chyflwynir dadansoddiad ffurfiol o’r wybodaeth. 
 
Dyma’r prif bwyntiau sydd yn deillio o’r tabl:  

 o Mae’r cyfranogwyr i gyd yn pleidleisio ac yn aelodau o gymuned ffydd.  



 o Ni fu’r un o’r cyfranogwyr ar orymdaith.  
 o Ychydig iawn o’r cyfranogwyr a fynegodd farn, neu sydd wedi defnyddio’r 

rhyngrwyd, neu wedi bod yn aelod o blaid wleidyddol.  
 
Ni ellir dod i unrhyw wir gasgliadau. Serch hynny, o gael golwg fanwl ar y tabl fe geir 
yr argraff fod defnyddio llythyron fideo, o bosibl, yn weithgaredd anarferol i’n 
cyfranogwyr ei wneud.   
  
Gellid, o bosibl, ystyried bod y peilot yn llwyddiannus fel rhywbeth arloesol.  
  
Beth oedd ymateb y cyfranogwyr i’r peilot? 
Mae’r set isod o flychau’n dangos ymateb rhai o’r cyfranogwyr i’r peilot.  
  
 
  
 
 
   
 
  
 
  
  
  
  
  
  
 
 
 
 
 
 
 
 
  
  
  
  
  
  
  
  
  
  
  
  
  
  
  
  
  
  
  
  
  

Beth oeddech yn ei ystyried yn ddiddorol neu beth ydych wedi ei 
ddysgu?  
 

• Barn pobl eraill 

• Bod yna bobl sydd yn fodlon cwyno, ond rhaid gwrando ar y sawl sydd 
yn gwrando 

• Mae’n ddiddorol gwybod bod pobl eraill yn awyddus i glywed eich barn

• Y ffaith y gwneir rhywbeth am fy nghwynion efallai  

• Mae gennym i gyd bethau gwahanol i gwyno amdanynt – gyda’n 
gilydd gallem gywiro popeth sy’n anghywir yn y byd!! 

• Popeth 

• Gwrando ar farn gwahanol bobl  

• Yr hyn y dylid ei wneud yn Nhrelái  

 
Beth ydych chi wedi ei fwynhau? 
 

• Cymryd rhan  

• Medru cwyno a gwneud awgrymiadau  

• Y rhaglen i gyd  

• Cymryd rhan a chael fy nghyfweld  

• Nid oes ofn arnom ei dweud hi fel y mae  

• Ymglymiad pobl 

• Trafod y DVD  

• Gweld beth sydd ar bobl ei angen  



  
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
Dywedodd y cyfranogwyr yn anffurfiol eu bod o blaid y ffaith bod eu llythyron fideo 
wedi cael eu golygu gan fod y broses honno wedi grymuso’u neges.  
  
Pa adnoddau a ddefnyddiwyd? 
Costiodd y peilot lai na’r £1000 oedd ar ei gyfer. Y prif gostau oedd llogi ystafell, 
lluniaeth a defnyddiau traul megis DVDau.  
 
Dibynnai’r peilot yn drwm ar ewyllys da a chefnogaeth yr holl bobl y diolchwyd iddynt 
ar ddechrau’r adroddiad hwn. Mae hyn yn ein hatgoffa mai pobl a’r berthynas 
rhyngddynt yw’r adnodd hollbwysig bob amser.  
  
  
  
  
  
  

 
Beth fyddech chi wedi hoffi ei weld yn rhan o’r prosiect hon?  
 

• Bod rhai o aelodau’r Cyngor yn bresennol  

• Bod mwy o’r aelodau wedi cymryd rhan gan mai dyma un cyfle, efallai, 
i newid pethau er gwell  

 
 

 
Beth sydd wedi bod o ddefnydd i chi at y dyfodol?  
 

• Oherwydd bod pawb wedi cyfrannu hyd y cofiaf, ac roedd hynny’n 
beth da  

• Rhy gynnar eto i ymateb i unrhyw awgrymiadau 

• Medru dweud eich dweud heb gael helynt 

• Y sicrwydd bod pobl yn gwrando ar bensiynwyr o’r diwedd  

• Popeth yn ddefnyddiol iawn – a bwrw bod y canlyniad yn foddhaol 

• Cwestiynau cyffredinol 

• Dim byd 

• Bod gan bobl eraill ddiddordeb yn yr hyn yr hoffent iddo gael ei 
wneud yn Nhrelái 

 

 
A fyddech yn cytuno i fod yn rhan o brosiect arall tebyg?  
 
Ateb yr 8 cyfranogwr a lanwodd y rhan hon o’r holiadur i’r cwestiwn hwn 
oedd ‘Byddwn’. 



   
Atodiad 1  

  
“Rwyf am i rywun wrando arnaf”  - Bwth Fideo  

  
Nod:   
Bwriad hyn yw rhoi cyfle i bobl hŷn gyfranogi – a chymryd mwy o ran efallai – ar eu 
telerau hwy. Mae’n debyg i Vox Pop ond yn fwy datblygedig. 
  
Pam:   
o Mae cyfleoedd i unrhyw un sydd yn medru cyrraedd archfarchnad, dyweder 
o Mae’r bwth fideo’n goresgyn llawer o’r rhwystrau rhag cynnwys dinasyddion 
  
Sut:   
o Sefydlu bwth mewn archfarchnad, dyweder – mae’n ddigon tebyg i fwth lluniau ar 

gyfer tynnu lluniau pasbort 
o Gwahoddir pobl hŷn i fynd i’r bwth ac yno tynnir fideo ohonynt yn siarad am ryw 

fater, neu am rywbeth sydd yn destun pryder iddynt 
o Y cyfan sydd raid iddynt ei wneud yw edrych ar y camera a siarad – dim ond llun 

eu pen a dynnir, fel ‘pen sy’n siarad’ 
 
Gwerthusiad/canlyniadau:  
o Gallai’r materion dan sylw fod yn rhai cyffredinol neu benodol iawn e.e. 

gweithgareddau hamdden 
o Os oes mater penodol yn cael ei godi gellid dangos yr holl fideos yn y cyfarfod 

perthnasol o bwyllgor yr Awdurdod Lleol a gellid gwneud fideo o adwaith ac 
ymateb yr aelodau  
o Byddai copïau o’r fideos gwreiddiol a’r ymatebion yn cael eu hanfon at y rhai a 

gymerodd ran a byddent yn cael eu gwahodd i drafod eu barn ymhellach.  
 

 
  

  
  
  
  
  
  
  
  
  
  
  
  
  
  
  
  
  
  
 
  
  
  
  



Atodiad 2  
  

Cynnwys Dinasyddion 50+  
  

“Rwyf am i rywun wrando arnaf”   
  

Defnyddio fideo i ddatblygu a chynnal cynnwys dinasyddion  
  
  
Y syniad sylfaenol  
  
Nod hyn oll yw cynnig y cyfle i bobl hŷn gael eu cynnwys – a chychwyn, o bosibl, ar y 
ffordd i gael eu cynnwys yn fwy dwys – ar eu telerau hwy eu hunain.  
  
Trwy ddefnyddio fideo mewn cyd-destunau cymunedol, ceir cyfle i bobl hŷn fynegi eu 
barn wrth yr Awdurdod Lleol mewn ffordd uniongyrchol. 
  
Os ysgrifennwch lythyr at eich Awdurdod Lleol  byddwch yn disgwyl derbyn ateb 
ysgrifenedig.   
Os postiwch fideo at eich Awdurdod Lleol  byddwch yn disgwyl derbyn ateb fideo.   
  
Un o’r agweddau arloesol yn y peilot hwn yw gwarantu ateb i farn pobl hŷn ar ffurf 
fideo oddi wrth, dyweder, y swyddog Awdurdod Lleol neu bwyllgor perthnasol.  
  
Cynlluniwyd y weithred o gwblhau’r cylch cyfathrebu cychwynnol hwn o ‘fy marn i - 
ymateb yr Awdurdod Lleol’ er mwyn creu ymddiriedaeth. Yn sgil hyn, cysylltir â’r 
person sydd wedi gwneud y fideo er mwyn trafod a hoffai gael ei gynnwys yn fwy 
dwys, e.e. trwy ymuno â fforwm neu gymryd rhan mewn grŵp ffocws. 
  
Mae’n debyg i Lais y Bobl ond yn fwy datblygedig.  
  
Â pha Rwystrau rhag Cynnwys Pobl y mae’r peilot yn ymwneud?  
  
Gweler y darlun llawn drosodd.  
  
Mae gan y peilot hwn ddau gryfder penodol. Yn gyntaf, mae’n rhagweithiol o ran 
ceisio cynnwys pobl hŷn yn eu cymunedau. Dyma ran o’r neges ‘ar eich telerau chi’. 
Yn ail, trwy ddefnyddio fideo, mae’r peilot yn dileu un o’r rhwystrau mawr rhag 
gweithredu fel dinesydd yn achos rhai pobl, sef llythrennedd. Mae hyn yn cadarnhau’r 
neges ‘ar eich telerau chi’. 
 
Diffyg mwyaf amlwg y peilot yw’r ffaith y bydd rhai pobl hŷn yn amharod i ddefnyddio 
fideo fel cyfrwng. Faint o bobl fydd yn gwrthod y cyfle i ‘gael rhywun i wrando arnynt’? 
Dyma gwestiwn a gaiff ei ateb gan y peilot.  
  
  
  
  
 
 
  
  
  
Ymdopi â’r rhwystrau rhag cynnwys pobl  
  



Rhwystrau rhag Cynnwys Pobl  “Rwyf am i rywun wrando 
arnaf”- Fideo -  

    
Diffyg adnoddau personol    

- Addysg a sgiliau  b – dim angen sgil i eistedd o flaen y 
camera fideo  

- Arian  b – dim angen arian  

- Iechyd corfforol a meddyliol  b – rhag mynd i’r afael â’r rhwystr 
hon wrth ddenu cyfranogwyr  

- Symudedd a chludiant  b  - rhaid hefyd ystyried cysylltu â 
phobl hyn sydd wedi’u hynysu’n 
gymdeithasol 

- Anabledd a namau ar y synhwyrau  b – fel gyda’r ddau ffactor blaenorol  

- Cysylltiadau cymdeithasol  b – nid oes angen y rhain  

           - Amser  b– gall fod angen pennu’r amser 
ymlaen llaw  

    
Diffyg cymhelliad    

- Dim gwybodaeth am fanteision cymryd rhan b 
- Ddim yn ymwybodol o gyfleoedd i chwarae rhan 
fel dinesydd 

b  

- Diffyg diddordeb yn y materion a drafodir  
 

b – mae’n amlwg fod y dewis y pwnc 
yn bwysig  

    
Profiadau negyddol blaenorol    

- Cyfarfodydd anfoddhaol b  

- Gormod o ymgynghori  b? – gallai achosi sinigiaeth  

- Diffyg gwrando ar ran y Cyngor  b  

- Canfyddiad bod eraill yn rheoli’r broses  b?  

- Disgwyliadau nas diwallwyd  b – dim sicrwydd y bydd rhywbeth yn 
digwydd  

- Arafwch/syrthni biwrocrataidd  b–  dychwelyd yr ‘ymateb fideo’ yn 
gyflym  

    
Materion Diwylliannol    

- Grwpiau lleiafrifol  b  

- Cynnwys y rhai arferol  b- ymestyn ymhell y tu hwnt i’r rhai 
arferol  

- Iaith a llythrennedd  b  

- Gwerthoedd a daliadau  b  

- Ffurf ac arddull y weithred o gynnwys pobl  b? – nid yw fideo’n addas i bawb  

- Rhaniadau yn y gymuned  b  

 
  
 
 
 
 
 

•   

Allwedd: 
√ - Ymdriniwyd â’r rhwystr rhag cynnwys 

√? -  Mae’n bosibl yr ymdriniwyd â’r rhwystr rhag cynnwys 
X – Ni ymdriniwyd â’r rhwystr rhag cynnwys



Lle bydd y fideos yn cael eu recordio?  
  
Bydd y peilot yn treialu ac yn profi nifer o fannau gwahanol.  
Mae nifer o bosibiliadau i’w hystyried:  

 - Ar y stryd  
 - Mewn grŵp pensiynwyr  
 - Mewn tafarn  
 - Mewn (caffi) archfarchnad  
 - Mewn cartrefi pobl hŷn 
 - Ar fws neu drên  
 - Mewn canolfan hamdden  
 - Llawer o rai eraill?  

 
  
Mae’n amlwg fod tair ystyriaeth hanfodol:  
1. A yw’n ymarferol gwneud fideo ym mhob un o’r mannau hyn?  
2. Mae rhai o’r mannau hyn yn addas ar gyfer materion penodol, e.e. mae bws neu 

arosfa bysiau’n lle da i drafod cludiant.   
3. Preifatrwydd (Dyna oedd pwynt defnyddio’r bwth fideo).  
  
Sut i recriwtio rhai i gymryd rhan?  
  
Mae angen gwneud hyn yn unol â’r ystyriaethau uchod ynglŷn â’r lle. 
Mae dwy brif ffordd o gael hyd i bobl.  
Yn gyntaf, gellir estyn gwahoddiad uniongyrchol i grŵp o bensiynwyr neu i berson 
mewn llety gwarchod  neu i rywun sydd yn ymateb i lythyr yn y wasg leol.  
Yn ail, gellir ei wneud yn null y ‘gohebydd crwydrol’.  
  
Os bydd y bobl hŷn eu hunain yn bennaf gyfrifol am gynnal y peilot, mae ambell i 
opsiwn ychwanegol ar gael (ond rhaid bod yn ymwybodol y gallai ddod â gogwydd 
penodol o ryw fath i’r peilot). 
  
Adnoddau  
  
Pobl  
Mae angen tîm o 3 yn ôl pob tebyg – er efallai y byddai 2 yn gwneud y tro – yn 
ddibynnol ar y lleoliad: ‘ar y stryd’ neu fel arall.  
  
Ar gyfer peilot ‘ar y stryd’:  

 - 1 person i ‘recriwtio’: sef esbonio beth sy’n digwydd i bobl hŷn, gwneud y 
gwaith dethol cychwynnol ac ati   

 - 1 person i wneud y fideo  
 - 1 person i gasglu data am y person.  

 
 Amser  
Mae’n debyg y byddai angen i ni wneud tua 15 neu 20 o fideos i wneud y peth yn 
werth chweil (tybed?). Dylid caniatáu 2 neu 3 diwrnod ar gyfer hyn. 
  
Cysylltu â’r swyddog, eiriolwr, aelod o’r cabinet neu rywun cyffelyb - mae angen 
dweud wrth bobl yn gyntaf am y peilot. “Mae’n bosibl y bydd rhai pobl na fyddant am 
gydweithredu”. Mae angen sicrhau caniatâd. 
Trefnu i wneud ‘cyfweliadau fideo’ wedyn a llunio ymatebion – dylid caniatáu 4 neu 5 
diwrnod. 
  
Ail gyswllt â’r cyfranogwyr – i ddosbarthu fideos (yn y fformat addas) a gweithio allan 



sut i fynd â phethau yn eu blaen – dylid caniatáu 2 i 3 diwrnod.  
  
Prosesu’r data a llunio adroddiad – dylid caniatáu 5 niwrnod.  
  
Cyfanswm – tua 16 diwrnod.  
  
Arian  
Cymerir yn ganiataol y byddwn yn defnyddio cyfarpar fideo a sgiliau technegol sydd 
ar gael yn barod.  
  
Mae’r rhan fwyaf o’r costau’n dreuliau achlysurol megis DVDau, teithio a stampiau. 
  
  
  
  
  
  
  
  
  
  
  
  
  
  
  
  
  
  
  
  
  
  
  
  
  
  
  
  
  

  


